
PIKM/SEKRETARIAT/EDARANAHLI/2026(39) 8 OKTOBER 2026

SEMUA AHLI PIKM
(U/P: Pengarah Urusan)

YBhg. Tan Sri/Dato’ Sri/Datuk/Dato’/Datin/Tuan/Puan,

SURAT EDARAN PIKM KE-39/2026:

MAKLUMAN STATUS RAYUAN PIKM BERHUBUNG CADANGAN SEMAKAN
FI PEMBAHARUAN LESEN DAN FlI LESEN CAWANGAN AGENSI
PERSENDIRIAN

Dengan hormatnya perkara di atas dirujuk.

2. PIKM memahami kebimbangan ahli terhadap cadangan semakan fi
pelesenan, khususnya apabila syarikat berhadapan dengan peningkatan kos
operasi dan tanggungjawab pematuhan. Kebimbangan ini diberi perhatian serius
kerana sebarang pertambahan kos perlu diurus dalam keadaan harga kontrak
sedia ada tidak semestinya dapat diselaraskan segera.

3. Sehubungan itu, pada 15 September 2026, PIKM telah mengemukakan
rayuan kepada Yang Berhormat Menteri Dalam Negeri agar kadar fi
pembaharuan lesen dan fi lesen cawangan dipertimbangkan semula. Rayuan
tersebut turut mencadangkan kadar yang lebih sederhana, pelaksanaan
kenaikan secara berfasa serta pendekatan fi cawangan yang mengambil kira
kesan keseluruhan kepada syarikat.

4. Melalui maklum balas bertarikh 29 September 2026 (No. Rujukan:
KDN.K.S700-1/3/3 JLD. 3(5)), Kementerian Dalam Negeri (KDN) memaklumkan
bahawa setelah meneliti permohonan PIKM dan keperluan pengawalseliaan
industri, KDN memutuskan untuk mengekalkan kadar fi baharu. PIKM mengambil
maklum keputusan tersebut, sambil terus memberikan perhatian kepada
implikasi pelaksanaannya terhadap ahli.

5. Pada peringkat ini, struktur baharu kadar fi masih dalam semakan akhir
oleh Jabatan Peguam Negara di bawah Akta Agensi Persendirian 1971 (Akta 27)
dan dijangka akan berkuatkuasa pada 19 November 2026. Perincian kadar fi,
tempoh sah laku lesen dan tarikh kuat kuasa akan diumumkan secara rasmi oleh
KDN. Oleh itu, ahli dinasihatkan supaya merujuk ketetapan rasmi KDN apabila
diumumkan dan mengelakkan keputusan kewangan berdasarkan maklumat
yang belum disahkan. Surat edaran ini merupakan pemakluman status rayuan
PIKM dan tidak menggantikan pengumuman rasmi KDN.

6. PIKM akan meneruskan komunikasi dengan KDN bagi mendapatkan
kejelasan mengenai pelaksanaan serta menyampaikan kebimbangan industri
melalui saluran yang sewajarnya. Maklumat rasmi yang diterima dan boleh
dikongsikan akan dimaklumkan kepada ahli untuk membantu persediaan operasi
dan perancangan kewangan.

7. Ahli juga dialu-alukan untuk mengemukakan maklum balas berserta
maklumat kesan kos kepada Sekretariat PIKM. Maklumat tersebut dapat
memperkukuh representasi persatuan dalam urusan susulan dengan KDN.

8. PIKM menghargai kepercayaan dan kerjasama semua ahli. Walaupun
rayuan yang dikemukakan belum menghasilkan perubahan yang dipohon,
kepentingan ahli dan kelangsungan industri akan terus menjadi keutamaan
persatuan.

Sekian, terima kasih.

Yang benar,

KAPT SHAHARUDDIN BIN SAMSI
SETIAUSAHA KEHORMAT

b.p. Presiden

